
«ԷԿՈՊԱՐԵԿԱՅԻՆ ԾԱՌԱՅՈՒԹՅԱՆ ՈՒՍՈՒՄՆԱԿԱՆ ԴԱՍԸՆԹԱՑՈՒՄ ՆԵՐԳՐԱՎԵԼՈՒ, ԴԱՍԸՆԹԱՑ ԱՆՑՆԵԼՈՒ ԿԱՐԳԸ, ՊԱՅՄԱՆՆԵՐԸ ԵՎ ԴԱՍԸՆԹԱՑԻ ԱՎԱՐՏԻՑ ՀԵՏՈ ՊԱՇՏՈՆԻ ՆՇԱՆԱԿՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ 
	1․ Վարչապետի աշխատակազմի քաղաքացիական ծառայության գրասենյակ

	08 հունվար 2024թ.

	
	Գրություն N  42/44․4/502-2024

	Ի պատասխան Ձեր 2023 թվականի դեկտեմբերի 22-ի N 1/17.1/16662-2023 գրության՝ ներկայացնում եմ Վարչապետի աշխատակազմի քաղաքացիական ծառայության գրասենյակի կարծիքը «Էկոպարեկային ծառայության ուսումնական դասընթացում ներգրավելու, դասընթաց անցնելու կարգը և պայմանները, դասընթացի ավարտից հետո պաշտոնի նշանակման կարգը սահմանելու մասին» կառավարության որոշման նախագծի վերաբերյալ:
1․ Նախագիծն անհրաժեշտ է դիտարկել «էկոպարեկային ծառայության մասին» օրենքի (այսուհետ՝ Օրենք) և էկոպարեկային ծառայությանն առնչվող այլ իրավական ակտերի նախագծերի համատեքստում՝ կարգավորումներում առկա  հակասություններից խուսափելու համար։ 
Միաժամանակ հարկ է նշել, որ անհրաժեշտ է Նախագծով առաջարկվող կարգավորումները դիտարկել հանրային ծառայության տրամաբանության շրջանակներում, ինչպես նաև Կառավարության 2021-2026 թվականների ծրագրի համատեքստում՝ ապահովելով միասնական հորիզոնական համակարգ աշխատանքի ընդունման հարաբերությունները կարգավորող օրենսդրության մասով։ 
Հաշվի առնելով, որ Օրենքի 12-րդ հոդվածի 4-րդ մասի համաձայն՝ Ծառայության կրտսեր խմբի պաշտոն զբաղեցնելու համար աշխատանքային ստաժ և բարձրագույն կրթություն չեն պահանջվում, ներկայացված Նախագիծը հանրային ծառայության շրջանակներում դիտարկելիս, գրավչության առումով բավականին խնդրահարույց է։ Նախատեսված կարգավորումները լրացուցիչ դժվարություններ են ստեղծում մրցույթը հաղթահարած մասնակիցների համար այն առումով, որ ուսումնական դասընթացի ավարտից հետո մրցույթը հաղթահարած մասնակիցը պետք է հաղթահարի առաջին և երկրորդ փուլի ստուգարքները, որոնց ընթացակարգերը չեն տարբերվում մրցույթի փուլերից, ավելին, միայն ուսումնական դասընթացի առաջին փուլի ստուգարքն անցկացվում է  երեք փուլով, յուրաքանչյուր անգամ՝ ձևավորված հանձնաժողովի գնահատմամբ։ 
Անդրադառնալով 	Նախագծով սահմանված հավելվածով (այսուհետ՝ Հավելված) նախատեսված կարգավորումներին՝ հարկ է նշել, որ մի դեպքում «Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» Կառավարության որոշման նախագծով սահմանված հավելվածի (այսուհետ՝ Կարգ) 11-րդ և 12-րդ կետերով սահմանված ժամկետները, մյուս դեպքում Հավելվածով նախատեսված դասընթացի կազմակերպման ընթացակարգը և տևողությունը կարող են խնդրահարույց լինել կրտսեր թափուր պաշտոնները հնարավորինս արագ համալրելու առումով։ Մասնավորապես՝ Կարգի 11-րդ և 12-րդ կետերին համապատասխան՝ հայտարարությունը հրապարակվում է մրցույթն անցկացնելուց ոչ ուշ, քան մեկ ամիս առաջ։ Մրցույթը հայտարարվում է Ծառայության պաշտոնը թափուր մնալուց հետո երեք ամսվա ընթացքում: Տվյալ դեպքում մրցույթը հաղթահարելու փուլը առավելագույնը չորս ամսից պակաս չի կարող լինել, մյուս դեպքում՝ մրցույթը հաղթահարած մասնակիցը պետք է ներգրավվի դասընթացում, որի տևողությունը Հավելվածի 6-րդ կետի համաձայն՝ երեք ամիս է։ Չպետք է մոռանալ նաև ընթացակարգային այն ժամկետները, որոնք նախատեսված են դասընթացը կազմակերպելու համար։ Մասնավորապես, Հավելվածի 18-րդ կետի համաձայն՝ Ծառայության պետը երեք աշխատանքային օրվա ընթացքում Հայաստանի Հանրապետության ներքին գործերի նախարարի հաստատմանն է ներկայացնում՝ Օրենքի 9-րդ հոդվածի 3-րդ մասով նախատեսված մրցույթը հաղթահարած ունկնդիրներին ուսումնական դասընթացի առաջին փուլում ներառելու հայտերը։ Հավելվածի 8-րդ կետի համաձայն՝ ունկնդիրները ներգրավվում են ուսումնական դասընթացում նրանց պաշտոնում նշանակելու իրավասություն ունեցող պաշտոնատար անձի կողմից համապատասխան հայտը Հայաստանի Հանրապետության ներքին գործերի նախարարին ուղարկելու օրվանից հետո 20-օրյա ժամկետում: Վերը նշված ժամկետների համատեքստում պետք է դիտարկել նաև այն դեպքերը, երբ մրցույթը համարվում է չկայացած կամ մրցույթը հաղթահարած մասնակիցը չի հաղթահարում ստուգարքի փուլը։ Ելնելով վերոգրյալից, առաջարկում ենք վերանայել ուսումնական դասընթացի փուլերի կառուցակարգը, դասընթացի տևողությունը, հաշվի առնելով նաև այն հանգամանքը, որ Հավելվածով նախատեսված կարգավորումները տարածվում են մրցույթի և ուսումնական դասընթացի փուլերը հաղթահարած և Ծառայությունում աշխատանքային փորձ չունեցող քաղաքացիների վրա, որոնց նշանակումը Օրենքի 13-րդ հոդվածի 1-ին մասի համաձայն՝ որպես Ծառայության պաշտոն առաջին անգամ զբաղեցնող անձի՝ իրականացվում է մինչև վեց ամիս փորձաշրջանով։
Հարկ է նշել, որ կարգավորումների մասով հակասություն կա Հավելվածի 6-րդ կետով և Կարգի 109-րդ կետով սահմանված դրույթների միջև։ Մասնավորապես, Հավելվածի 6-րդ կետի համաձայն՝ ուսումնական դասընթացի ընդհանուր տևողությունը երեք ամիս է, մինչդեռ Կարգի 109-րդ կետով նախատեսված կարգավորման համաձայն՝ Օրենքի 9-րդ հոդվածի 3-րդ մասով նախատեսված հիմքերի առկայության դեպքում՝ տվյալ պաշտոնում նշանակելու իրավասություն ունեցող պաշտոնատար անձը մրցույթում հաղթող ճանաչված մասնակիցներից մեկին նշանակում է համապատասխան պաշտոնում՝ վերջինիս կողմից մեկամսյա դասընթացները դրական արդյունքներով՝ եզրակացությամբ  ավարտելուց հետո:
Վերոգրյալի հաշվառմամբ առաջարկում ենք վերանայել Նախագիծը՝ այն համակարգային կապի մեջ դիտարկելով Օրենքից բխող այլ ենթաօրենսդրական նորմատիվ իրավական ակտերի կարգավորումների հետ։
		2․ Նախագծի 4-րդ կետի համաձայն՝ Օրենքի համաձայն Ծառայություն դիմած և Ծառայությունում կրտսեր պաշտոնի անցնելու համար Oրենքով սահմանված պահանջները բավարարող, սակայն Ծառայությունում աշխատանքային փորձ չունեցող քաղաքացիները մրցույթը հաղթահարելուց հետո, մինչև պաշտոնի նշանակվելը, ներգրավվում են ուսումնական դասընթացներում։
Այս կապակցությամբ հարկ է նկատի ունենալ, որ «Ծառայությունում աշխատանքային փորձ չունեցող» ձևակերպումը խնդրահարույց է և չի համապատասխանում Օրենքի 9-րդ հոդվածով նախատեսված ուսումնական դասընթացում ներգրավելու վերաբերյալ իրավական կարգավորումների բովանդակությանն ու նպատակներին: Ելնելով վերոգրյալից՝ անհրաժեշտ է Նախագծի 4-րդ կետից հանել «Ծառայությունում աշխատանքային փորձ չունեցող» ձևակերպումը՝ այն համապատասխանեցնելով Օրենքի 9-րդ հոդվածի 3-րդ մասով սահմանված իրավակարգավորումների բովանդակությանը:
		3․ Նախագծի 16-րդ կետով նախատեսվում է սահմանել, որ ունկնդիրների հաշվառման մատյանի ձևը, ստուգարքի թեստավորման հարցերի ցանկը, դասացուցակն ու ուսումնական դասընթացի առաջին փուլի իրականացման հետ կապված այլ կազմակերպչական բնույթի փաստաթղթերը հաստատում է ուսումնական հաստատության տնօրենը:
Վերոգրյալի կապակցությամբ հարկ է նշել, որ նախ՝ «ստուգարքի թեստավորման հարցերի ցանկը» ուսումնական հաստատության տնօրենի կողմից հաստատելու վերաբերյալ կարգավորումից պարզ չէ՝ ինչ է ենթադրում այդ հարցերի ցանկը, բացի այդ, յուրաքանչյուր թեստավորման դեպքում հարցերի շրջանակը կարող է փոփոխվել, ուստի նպատակահարմար չէ թեստավորման հարցերի «ցանկի» յուրաքանչյուր փոփոխությունը ամրագրել իրավական ակտով: Միաժամանակ հաշվի առնելով լիազորող նորմին ներկայացվող պահանջները՝ գտնում ենք, որ «այլ կազմակերպչական բնույթի փաստաթղթեր» ձևակերպումը բավարար չափով որոշակի և հստակ չէ, պարզ չէ՝ այլ կազմակերպչական բնույթի փաստաթղթերի շրջանակը, որը պետք է հաստատի իրավահարաբերության սուբյեկտը:
Հաշվի առնելով վերոգրյալը՝ անհրաժեշտ է Նախագծի 16-րդ կետը խմբագրել՝ ապահովելով իրավական նորմի կանխատեսելիությունը և հստակությունը:
	4․ Նախագծի 27-րդ կետի համաձայն՝ գնահատականը համարվում է դրական, եթե ունկնդիրը թեստային առաջադրանքի 15 հնարավորից հավաքել է 10 և ավելի միավոր, հանձնել է Հայաստանի Հանրապետության ներքին գործերի նախարարի հրամանով սահմանված նորմատիվներին համապատասխան ֆիզիկական վարժություններն ու կրակային վարժաձևերը:
		Նախագծային կարգավորումների բովանդակությունից պարզ է դառնում, որ էկոպարեկային ծառայության ծառայողները ստուգարքի փուլում նախատեսված ֆիզիկական վարժություններն ու կրակային վարժաձևերը հանձնում են Ներքին գործերի նախարարի հրամանով ոստիկանության ծառայողների համար սահմանված նորմատիվներին համապատասխան: Այս առումով հարկ է նկատի ունենալ, որ նախագծային կարգավորումները խնդահարույց են, քանի որ նախ՝ Ներքին գործերի նախարարի հրամանով ոստիկանության ծառայողների համար սահմանված նորմատիվները մեկ այլ ծառայության՝ էկոպարեկային ծառայության ծառայողների նկաստմամբ կիրառելի չեն, բացի այդ, Ներքին գործերի նախարարի հրամանով ոստիկանության ծառայողների համար նորմատիվները սահմանելիս հաշվի են առնվել ոստիկանության ծառայողների առանձնահատություններն ու գործառույթները, իսկ տվյալ դեպքում էկոպարեկային ծառայության գործառույթներն ու առանձնահատկությունները համադրելի չեն ոստիկանության ծառայության գործառույթների ու առանձնահատկությունների հետ կամ առնվազն այդ համադրելիությունը որևէ կերպ հիմնավորված չէ Նախագծին կից ներկայացված հիմնավորմամբ:
		Վերոգրյալի համատեքստում առաջարկում ենք էկոպարեկային ծառայության ծառայողների ֆիզիկական վարժությունների ու կրակային վարժաձևերի նորմատիվները հաստատել Շրջակա միջավայրի նախարարի առանձին հրամանով՝ էկոպարեկային ծառայության գործառույթների և առանձնահատկությունների հաշվառմամբ:
	5. Նախագծի 29-րդ կետով առաջարկվում է սահմանել, որ Հանձնաժողովի կազմը հաստատում է Հայաստանի Հանրապետության ներքին գործերի նախարարը՝ յուրաքանչյուր տարվա համար: Հանձնաժողովը կազմված է 5 անդամից, որից մեկ անդամ նշանակվում է Հայաստանի Հանրապետության ներքին գործերի նախարարության մասնագետներից, մեկ անդամ՝ Ծառայության անձնակազմից, մեկ անդամ՝ ուսումնական հաստատության մասնագետներից և երկու անդամ՝ ուսումնական հաստատության ուսումնական դասընթացի դասախոսներից:
	Վերոգրյալի կապակցությամբ հայտնում ենք, որ նախագծային կարգավորումների բովանդակությունից և Նախագծին կից ներկայացված հիմնավորումից պարզ չէ՝ որն է Ներքին գործերի նախարարի կողմից մեկ այլ պետական մարմնի կամ մեկ այլ ծառայության ծառայողների համար ստուգարքի հանձնաժողովի կազմը հաստատելու և ըստ այդմ՝ հանձաժողովի կազմում Ներքին գործերի նախարարության մասնագետներ ներգրավելու իրավական հիմնավորումը: 
Ելնելով վերոգրյալից՝ առաջարկում ենք Նախագծից հանել Ներքին գործերի նախարարին վերապահվող լիազորությունները կամ հանձնաժողովի կազմում Ներքին գործերի նախարարության մասնագետներ ներգրավելու վերաբերյալ իրավական կարգավորումները:
	6․ Նախագծի 85-րդ կետի համաձայն՝ Հանձնաժողովի կազմը հաստատում է Ծառայության պետը: Հանձնաժողովը կազմված է 5 անդամից, որոնք նշանակվում են Ծառայության անձնակազմից։
Այս կապակցությամբ հարկ է նկատի ունենալ, որ «Ծառայության անձնակազմից» ձևակերպումը լայն հասկացություն է, ուստի հաշվի առնելով, որ Հանձնաժողովի կազմում ընդգրկվող ծառայության անձնակազմը ստուգելու է մասնակիցների մասնագիտական գիտելիքները, առաջարկում ենք Նախագծով սահմանել նաև հանձնաժողովի կազմում ընդգրկվող անձանց ներկայացվող պահանջներ, մասնավորապես՝ նախատեսել, որ հանձնաժողովի կազմում կարող են ընդգրկվել տվյալ ոլորտի մասնագիտական գիտելիքներին տիրապետող մասնագետները:
7․Լրացուցիչ հիմնավորման կարիք ունի նաև Նախագծին կից ներկայացված հիմնավորման 5-րդ կետը, որի համաձայն՝ Նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում լրացուցիչ փոփոխությունների անհրաժեշտություն չկա, սակայն Հավելվածի 3-րդ կետով սահմանվում է, որ ունկնդիրների ուսումնական դասընթացի հետ կապված ծախսերը կատարվում են Հայաստանի Հանրապետության պետական բյուջեի և Հայաստանի Հանրապետության օրենսդրությամբ չարգելված այլ միջոցների հաշվին, իսկ 15-րդ կետով սահմանվում է, որ ուսումնական հաստատությունն ուսումնական դասընթացների առաջին փուլի իրականացման օրերին ունկնդիրներին ապահովում է սննդով, տրանսպորտով և գիշերակացի համար նախատեսված սենյակներով՝ Հայաստանի Հանրապետության ներքին գործերի նախարարի կողմից հաստատված կարգով և պայմաններով։
 
	Նախագծի վերաբերյալ ներկայացված կարծիքը ընդունվել է, Նախագիծը վերանայվել է, կատարվել են համապատասխան փոփոխություններ։
1․ Ընդունվել է։ Կատարվել են համապատասխան փոփոխություններ։
2․ Օրենքը 12-րդ հոդվածի 4-րդ մասի համաձայն «Ծառայության կրտսեր խմբի պաշտոն զբաղեցնելու համար աշխատանքային ստաժ և բարձրագույն կրթություն չեն պահանջվում»: Կատարվել է համապատասխան փոփոխություն՝ այն համապատասխանեցնելով Օրենքի 12-րդ հոդվածի 4-րդ մասին, այն է՝ «աշխատանքային փորձ» բառերը փոխարինվել են «աշխատանքային ստաժ» բառերով։
3․ Ընդունվել է։ Կատարվել են համապատասխան փոփոխություններ։
4․ Ընդունվել է։ Կատարվել են համապատասխան փոփոխություններ։
5․ Ընդունվել է։ Կատարվել են համապատասխան փոփոխություններ։
6․ Ընդունվել է։ Կատարվել են համապատասխան փոփոխություններ։
7․ Ընդունվել է։ Հայաստանի Հանրապետության պետական բյուջեի ծախսերում լրացուցիչ փոփոխություններ չեն նախատեսվել՝ ուսումնական դասընթացով հետապնդվող նպատակը ապահովելու (համապատասխան հմտությունների և կարողությունների անհրաժեշտ աստիճանի ձևավորում) համար ուսումնական դասընթացի առավելագույն ժամկետի և մեկ ծառայողի հաշվարկով անհրաժեշտ ծախսերի վերաբերյալ տեղեկությունների բացակայության պատճառով։




	2․ Ներքին գործերի նախարարություն
	03 հունվար 2024թ․

	
	Գրություն N 43//158990-23

	Ի պատասխան Ձեր 22.12.2023թ. թիվ 1/17.1/16662-2023 գրության՝ ՀՀ ներքին գործերի նախարարությունում ուսումնասիրվել է «Էկոպարեկային ծառայության ուսումնական դասընթացում ներգրավելու, դասընթաց անցնելու կարգը, պայմանները և դասընթացի ավարտից հետո պաշտոնի նշանակման կարգը սահմանելու մասին» ՀՀ կառավարության որոշման նախագիծը (այսուհետ՝ Նախագիծ): 
Նախագծի հավելվածի 5-րդ կետը սահմանում է․ «Ուսումնական դասընթացներն անց են կացվում ՀՀ ներքին գործերի նախարարության ոստիկանության կրթահամալիրում (այսուհետ՝ ուսումնական հաստատություն)  և Ծառայությունում»։ Նույն հավելվածի 3-րդ և 13-րդ կետերի բովանդակությունից բխում է, որ նշված ուսումնական դասընթացները ՀՀ ՆԳՆ կրթահամալիրի (այսուհետ՝ Կրթահամալիր) կողմից անցկացվելու են վճարովի հիմունքներով։
Այս կապակցությամբ հայտնում ենք, որ Կրթահամալիրը չի կարող ծավալել իր կանոնադրական նպատակներից չբխող գործունեություն, բացառությամբ՝ ձեռնարկատիրական գործունեության թույլատրված տեսակների։ Կրթահամալիրը, իր կանոնադրության համաձայն, կարող է կազմակերպել վճարովի դասընթացներ ձեռնարկատիրական գործունեության շրջանակներում (ՀՀ կառավարության 2006 թվականի նոյեմբերի 9-ի թիվ 1791-Ն որոշման հավելվածի 9-րդ կետի «բ» ենթակետ), սակայն այդպիսի վճարովի դասընթացների կազմակերպումը, ինչպես նաև «Գնումների մասին» օրենքի հիման վրա տարբեր պատվիրատուների կողմից կրթական ծառայությունների գնման հայտերին արձագանքելը Կրթահամալիրի իրավունքն է, ոչ թե՝ պարտականությունը։ Այս կամ այն վճարովի կրթական ծառայության գնման գործընթացին մասնակցելու մասին որոշումը Կրթահամալիրը կայացնում է՝ հաշվի առնելով տվյալ ժամանակահատվածում իր կանոնադրական խնդիրներից բխող ընթացիկ ծանրաբեռնվածությունը, տվյալ վճարովի կրթական ծառայությունը պահանջվող ժամանակահատվածում պատշաճ որակով մատուցելու օբյեկտիվ հնարավորությունը և տնտեսական նպատակահարմարությունը։ Մինչդեռ, Նախագծի իրավակարգավորումների համատեքստում ստացվում է, որ Էկոպարեկային ծառայության կողմից համապատասխան հայտը ներկայացվելուց հետո Կրթահամալիրը պարտավոր է լինելու՝ ֆիքսված ժամկետներում կազմակերպելու կրթական գործընթացը։
Ներկայումս Կրթահամալիրի կանոնադրական խնդիրներից բխող ընթացիկ ծանրաբեռնվածության ծավալը շատ մեծ է։ Այն ներառում է ամբողջ հանրապետությունում պարեկային ծառայության թափուր պաշտոնների համալրման նպատակով մեծածավալ ընդունելության և ուսուցման, նոր ձևավորվող քրեական ոստիկանության ստորաբաժանումներում պաշտոնների նշանակման նպատակով ընդունելության և ուսուցման, ոստիկանության ծառայողների ատեստավորման, միջին և բարձրագույն մասնագիտական կրթական ծրագրերով պետական պատվերի շրջանակներում ուսուցման կազմակերպումը։ Մոտ ապագայում նախատեսվում է նաև ոստիկանական գվարդիայի պաշտոններում նշանակվելու նպատակով հատուկ պատրաստականության և վերապատրաստման մեծածավալ գործընթաց։ Ընդ որում, վերոնշյալ բոլոր գործընթացները գլխավորապես կապված են հենց ֆիզիկական և կրակային պատրաստականության ստուգման հետ, ինչն էականորեն բարդացնում է Կրթահամալիրի կողմից իր նյութատեխնիկական և մարդկային ռեսուրսների օգտագործումը ձեռնարկատիրական գործունեության նպատակներով: Ուստի, եթե Նախագիծն ընդունվի ներկայիս խմբագրությամբ, ապա առկա է իրական ռիսկ, որ Կրթահամալիրը չի կարողանա իր ունեցած ռեսուրսներով պահանջվող ժամանակահատվածում և պատշաճ որակով կազմակերպել Էկոպարեկային ծառայության ուսումնական դասընթացները։ Բացի այդ, Նախագծի հավելվածի 5-րդ կետում ուսումնական դասընթացների անցկացումը միայն Կրթահամալիրին վերապահելը, մեր դիտարկմամբ, ստեղծում է մենաշնորհային դիրք, ինչը չի բխում գնումների ոլորտում պետական քաղաքականությունից։
Ելնելով վերոգրյալից՝ առաջարկում ենք Նախագծի հավելվածի 5-րդ կետում հատուկ չնշել, որ ուսումնական դասընթացներն անց են կացվում ՀՀ ՆԳՆ կրթահամալիրում, այլ՝ տալ այնպիսի իրավակարգավորում, ըստ որի՝ նշված դասընթացներն անցկացվում են «Գնումների մասին» օրենքի հիման կրթական ծառայությունների գնման շրջանակներում, կրթական ծառայությունների գնման հայտում նշված չափանիշներին համապատասխանող կազմակերպությունների կողմից։ Բացի այդ, անհրաժեշտություն կառաջանա համապատասխան փոփոխություններ կատարել նաև Նախագծի հավելվածի՝ քննարկվող հարցին վերաբերող այն բոլոր կետերում, որոնցում նշված է Ներքին գործերի նախարարության (նախարարի) մասին: Այդ կետերում նշված գործողությունները պետք է վերապահվեն կրթական ծառայությունները մատուցող կազմակերպությանը։
Միաժամանակ, հարկ է նշել, որ ՀՀ շրջակա միջավայրի նախարարության իրավաբանական վարչության կողմից Կրթահամալիրին աշխատանքային կարգով ներկայացվել են «Էկոպարեկային ծառայողների հատուկ ուսուցման ծրագիրը և ստուգումներ անցկացնելու կարգը սահմանելու մասին» և «Էկոպարեկային ծառայողին ծառայողական զենք և անձնական պաշտպանության հատուկ միջոցներ տրամադրելու կարգը սահմանելու մասին» ՀՀ կառավարության որոշումների նախագծերը, որոնցում նույնպես համապատասխան կրթական գործընթացների իրականացումն ուղղակիորեն վերապահված է Կրթահամալիրին։ Առաջարկում ենք նշված նախագծերում նույնպես հատուկ չնշել ՀՀ ՆԳՆ կրթահամալիրի մասին և նախատեսել մեր կողմից ներկայացված դիրքորոշումից բխող իրավակարգավորումներ։
	Ընդունվել է։ Կատարվել են համապատասխան փոփոխություններ։

	3․ Արդարադատության նախարարությունը
	01 մարտ 2024թ․

	
	Գրություն N/ 27.3/8458-2024

	Ի պատասխան Ձեր՝ 2024 թվականի փետրվարի 13-ի N 1/17.1/1602-2024 գրության՝ կից ներկայացվում է «Էկոպարեկային ծառայության ուսումնական դասընթացում ներգրավելու, դասընթաց անցնելու կարգը, պայմանները և դասընթացի ավարտից հետո պաշտոնի նշանակման կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը։
1. «Էկոպարեկային ծառայության ուսումնական դասընթացում ներգրավելու, դասընթաց անցնելու կարգը և պայմանները, դասընթացի ավարտից հետո պաշտոնի նշանակման կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ նախագիծ) և նախագծով հաստատված հավելվածի (այսուհետ՝ հավելված) վերնագիրն է՝ Էկոպարեկային ծառայության ուսումնական դասընթացում ներգրավելու, դասընթաց անցնելու կարգը և պայմանները, դասընթացի ավարտից հետո պաշտոնի նշանակման կարգը սահմանելու մասին, մինչդեռ հավելվածում բացակայում է կարգավորում ունկնդիրներին էկոպարեկային ծառայության ուսումնական դասընթացում ներգրավելու վերաբերյալ, ուստի հիմք ընդունելով  «Նորմատիվ իրավական ակտերի մասին» օրենքի 12-րդ հոդվածի 1-ին մասը, համաձայն որի՝ Նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը, անհրաժեշտ է նախատեսել կարգավորում, թե  ունկնդիրները մրցույթը հաղթահարելուց հետո ինչ ժամկետում և ընթացակարգով են ներգրավվելու ուսումնական գործընթացում:
2. Հավելվածի 1-ին կետի համաձայն՝ Սույն կարգով սահմանվում են «Էկոպարեկային ծառայության մասին» օրենքի համաձայն էկոպարեկային ծառայություն դիմած և Ծառայությունում կրտսեր պաշտոնի անցնելու համար Օրենքով սահմանված պահանջները բավարարող, սակայն աշխատանքային ստաժ և բարձրագույն կրթություն չունեցող քաղաքացիներին (այսուհետ՝ ունկնդիր) ուսումնական դասընթացում ներգրավելու, դասընթաց անցնելու կարգը, պայմանները և դասընթացի ավարտից հետո պաշտոնի նշանակման կարգը: Այս կապակցությամբ հարկ է նկատի ունենալ «Էկոպարեկային ծառայության մասին» օրենքի 9-րդ հոդվածի 3-րդ մասը, համաձայն որի՝ Ծառայություն դիմած և Ծառայությունում պաշտոնի անցնելու համար սույն հոդվածով սահմանված պահանջները բավարարող, սույն օրենքի 12-րդ հոդվածի 4-րդ մասով նախատեսված կրտսեր պաշտոն զբաղեցնելու համար դիմած քաղաքացիները մրցույթը հաղթահարելուց հետո մինչև պաշտոնի նշանակվելը ներգրավվում են ուսումնական դասընթացում՝ նրանց պաշտոնում նշանակելու իրավասություն ունեցող պաշտոնատար անձի կողմից: Վերոգրյալից պարզ է դառնում, որ կրտսեր պաշտոն զբաղեցնելու համար դիմած քաղաքացիները՝ անկախ աշխատանքային ստաժ և բարձրագույն կրթություն ունենալու հանգամանքի, ներգրավվում են ուսումնական դասընթացում, ուստի հիշյալ կարգավորման մեջ կիրառված «սակայն աշխատանքային ստաժ և բարձրագույն կրթություն չունեցող քաղաքացիներին» բառերն անհրաժեշտ է վերանայել:
3. Հավելվածի 7-րդ կետի «և (կամ)» շաղկապն անհրաժեշտ է վերանայել, նկատի ունենալով «Նորմատիվ իրավական ակտերի մասին» օրենքի 16-րդ հոդվածի պահանջները:
4. Հավելվածի 12-րդ կետի համաձայն՝ Ուսումնական դասընթացից հարգելի պատճառով բացակայելու դեպքում ունկնդրին հնարավորություն է տրվում մասնակցելու առաջիկա ուսումնական դասընթացին։ Վերոնշյալ կարգավորումն ունի լրացուցիչ հստակեցման կարիք, քանի որ պարզ չէ, թե որ դեպքերում է բացակայությունը համարվելու հարգելի:
5. Հավելվածի 7-րդ կետի համաձայն՝ ուսումնական հաստատության ներքին կարգապահական կանոնները խախտելու համար, ունկնդիրը հեռացվում է ուսումնական դասընթացներից և համարավում է ուսումնական դասընթացը չանցած, ինչի մասին ուսումնական հաստատության ղեկավարը գրավոր տեղեկացնում է ծառայության պետին, իսկ հավելվածի 13-րդ կետի համաձայն՝ Ուսումնական հաստատության կողմից ուսումնական դասընթացն անցած ունկնդիրներին տրվում է համապատասխան վկայական, իսկ չանցած ունկնդիրներին՝ համապատասխան տեղեկանք դասընթացը չանցնելու վերաբերյալ (…): Վերոնշյալ կարգավորումներում անհրաժեշտ է հստակեցնել, թե գրավոր տեղեկացումը ծառայության պետին և ունկնդիրներին վկայականների և տեղեկանքի տրամադրումը ինչ ժամկետում է իրականացվելու:
6. Հավելվածի 17-րդ կետի համաձայն՝ Ուսումնական դասընթացի ստուգարքին չի կարող մասնակցել ընդհանուր ժամաքանակի քսան տոկոսից ավելին բաց թողած ծառայողը, մինչդեռ նախագծի լիազորող նորմ հանդիսացող «Էկոպարեկային ծառայության մասին» օրենքի 9-րդ հոդվածի 3-րդ մասի համաձայն՝ (…)Ուսումնական դասընթաց անցնող քաղաքացիները Ծառայողներ չեն համարվում (…): Նկատի ունենալով վերոգրյալը անհրաժեշտ է նշված կարգավորման մեջ կիրառված «ծառայող» բառը վերանայել:
7. Հավելվածի 5-րդ գլխի վերնագրի «Ուսումնական դասընթացի ստուգարքի կազմակերպումը և անցկացումը» բառերը առաջարկում ենք փոխարինել «Ուսումնական դասընթացի ստուգարքի կազմակերպումը և անցկացումը, դասընթացի ավարտից հետո պաշտոնի նշանակումը» բառերով, նկատի ունենալով հավելվածի 18-րդ կետը, համաձայն որի՝ Ունկնդիրների ստուգարքը դրական (ստուգված) գնահատվելու դեպքում, այդ ունկնդիրները երեք աշխատանքային օրվա ընթացքում Ծառայության պետի կողմից նշանակվում են համապատասխան պաշտոնների:
	1. Ընդունվել է։
Նախագծի 4-րդ կետով սահմանվել է, որ ուսումնական դասընթացներին ունկնդիրները ներգրավվում են Օրենքի 11-րդ հոդվածով սահմանված մրցույթը հաղթահարելուց հետո անմիջապես, որոնք անց են կացվում համապատասխան կազմակերպությունների (այսուհետ՝ ուսումնական հաստատություն) կողմից՝ կրթական ծառայությունների գնման շրջանակներում կամ օրենսդրությամբ չարգելված այլ միջոցներով։
 «Էկոպարեկային ծառայության պաշտոններ զբաղեցնելու մրցույթի անցկացման կարգը սահմանելու մասին» Հայաստանի Հանրապետության կառավարության որոշման նախագծով նախատեսվում է, որ մրցույթի հայտարարությունը հրապարակվում է մրցույթն անցկացնելուց ոչ ուշ, քան մեկ ամիս առաջ։
Նախատեսվում է, որ կրտսեր պաշտոն զբաղեցնելու համար հայտարարված մրցույթի հետ միաժամանակ մեկնարկելու է նաև կրթական ծառայությունների գնման գործընթացը։ Արդյունքում, մինչև մրցույթի ավարտը կրթական ծառայությունների ձեռքբերման գործընթացը ավարտված կլինի։
2. Ընդունվել է։
Նախագծի հավելվածի 1-ին կետից «, սակայն աշխատանքային ստաժ և բարձրագույն կրթություն չունեցող» բառերը հանվել են։
3. Ընդունվել է։
Նախագծի հավելվածի 7-րդ կետից «և» շաղկապը հանվել է։
4. Ընդունվել է։
Նախագծի հավելվածի 12-րդ կետում սահմանվել է, որ ուսումնական դասընթացից առողջական խնդիրների պատճառով, ընտանիքի անդամի մահվան պատճառով, պահեստազորային պատրաստության շրջանակներում իրականացվող վարժական հավաքներին ներգրավված լինելու պարագայում բացակայելու դեպքում ունկնդրին հնարավորություն է տրվում մասնակցելու առաջիկա ուսումնական դասընթացին։
5. Ընդունվել է։
Կետը հանվել է։
Հստակեցվել է նաև Նախագծի 13-րդ կետով սահմանված վկայականի և տեղեկանքի տրամադրման ժամկետը, որի արդյունքում համապատասխան փոփոխություն է կատարվել Նախագծի 14-րդ կետում։
6. Ընդունվել է։
Նախագծի հավելվածի 17-րդ կետում «Ծառայողը» բառը փոխարինվել է «ունկնդիրը» բառով։
7. Ընդունվել է։
Կատարվել է համապատասխան լրացում։

	4. Վարչապետի աշխատակազմի սոցիալական հարցերի վարչություն

	Առաջարկում ենք քննարկել նախագծի վերաբերյալ հետևյալ դիտարկումները.
1. Նախագծի վերնագիրը, 1-ին կետը և հավելվածի վերնագիրը ֆորմալ տեսանկյունից համապատասխանում են «Էկոպարեկային ծառայության մասին» օրենքի (այսուհետ՝ օրենք) 9-րդ հոդվածի 3-րդ մասի ձևակերպմանը, սակայն օրենքի վերոհիշյալ հոդվածի տրամաբանությունից ելնելով՝ առաջարկում ենք նախագծի վերնագրերում և 1-ին կետում «ուսումնական» բառից առաջ լրացնել «կրտսեր պաշտոն զբաղեցնելու համար մրցույթը հաղթահարած քաղաքացիներին» բառերը:
2. Նախագծի հավելվածը ենթակա է խմբագրման: Մասնավորապես, դրա՝
1) 2-րդ բաժինը (ՈՒՍՈՒՄՆԱԿԱՆ ԴԱՍԸՆԹԱՑԻ ԸՆԴՀԱՆՈՒՐ ՊԱՅՄԱՆՆԵՐԸ) վերանայման կարիք ունի, քանի որ չի ապահովում մրցույթը հաղթահարած քաղաքացիներին ուսումնական դասընթացում ներգրավելու պայմանների վերաբերյալ ակնկալվող կարգավորումները: Մասնավորապես, այդ բաժնի՝
ա. 5-րդ կետում սահմանվում է ուսումնական դասընթացի նվազագույն տևողությունը, այնինչ հարկ էր նշել դասընթացի կոնկրետ տևողությունը,
բ. 6-րդ կետի շարադրանքում առկա է անճշտություն (ուսումնական դասընթացի ընթացքում ունկնդիրները ուսանելու փոխարեն «ուսուցանում» են…),
գ. 7-րդ կետով առաջարկվող կարգավորումը նպատակահարմար է կրճատ ձևակերպմամբ ներառել 11-րդ կետի 2-րդ ենթակետի փոխարեն,
2) 3-րդ բաժնում (ՈՒՍՈՒՄՆԱԿԱՆ ԴԱՍԸՆԹԱՑԻ ԾՐԱԳԻՐԸ)՝
ա. 8-րդ կետի 1-ին ենթակետն անհրաժեշտ է հանել, քանի որ ունկնդիրների քանակը վերաբերելի չէ դասընթացի բովանդակությանը,
բ. 9-րդ կետում հասկանալի չէ, թե ուսումնական հաստատության ղեկավարն ինչ պահանջների և չափանիշների հիման վրա է հաստատելու ուսումնական դասընթացի ծրագրերը կամ արդյո՞ք իրավաչափ է այդ լիազորությունը վերջինիս, այլ ոչ թե, օրինակ, լիազոր մարմնի ղեկավարին վերապահելը,
3) 4-րդ (ՈՒՍՈՒՄՆԱԿԱՆ ԴԱՍԸՆԹԱՑԻ ԱՐԴՅՈՒՆՔՆԵՐԻ ԱՄՓՈՓՈՒՄԸ) և 5-րդ (ՈՒՍՈՒՄՆԱԿԱՆ ԴԱՍԸՆԹԱՑԻ ՍՏՈՒԳԱՐՔԻ ԿԱԶՄԱԿԵՐՊՈՒՄԸ ԵՎ ԱՆՑԿԱՑՈՒՄԸ, ԴԱՍԸՆԹԱՑԻ ԱՎԱՐՏԻՑ ՀԵՏՈ ՊԱՇՏՈՆԻ ՆՇԱՆԱԿՈՒՄԸ) բաժինները, ըստ էության, կրկնում են միմյանց, քանի որ ստուգարքի կազմակերպումը դասընթացի արդյունքների ամփոփման գործընթացի մաս է կազմում: Ըստ այդմ, առաջարկում ենք դրանք միավորել, իսկ դասընթացի ավարտից հետո պաշտոնի նշանակման կարգին առնչվող դրույթները շարադրել առանձին բաժնով:
3. Նախագիծն անհրաժեշտ է համաձայնեցնել կրթության, գիտության, մշակույթի և սպորտի,  ինչպես նաև ֆինանսների նախարարությունների հետ: 
	1. Չի ընդունվել։
Նախագծի վերնագիրը, 1-ին կետը և հավելվածի վերնագիրը համապատասխանում են «Էկոպարեկային ծառայության մասին» օրենքի (այսուհետ՝ օրենք) 9-րդ հոդվածի 3-րդ մասի ձևակերպմանը և օրենքով սահմանված է, որ ուսումնական դասընթացում ներգրավվում են միայն  կրտսեր պաշտոն զբաղեցնելու համար մրցույթը հաղթահարած քաղաքացիները։
2. Ընդունվել է։
1) Ընդունվել է։
ա. Ընդունվել է։
Նախագծով նախատեսվել է, որ ուսումնական դասընթացի ընդհանուր տևողությունը 15 աշխատանքային օր է։
բ. Ընդունվել է։
Կատարվել է համապատասխան փոփոխություն։
գ. Ընդունվել է։
Նախագծի հավելվածի 11-րդ կետի 2-րդ ենթակետը հանվել է։
2) Ընդունվել է։
ա. Կետը հանվել է։
բ. Նախագծի հավելվածի 9-րդ կետում նախատեսվել է, որ ուսումնական ծրագրերը հաստատում է Ծառայության պետը։
3) Ընդունվել է։ 
Նախագծի հավելվածի 4-րդ և 5-րդ բաժինները միացվել են։
3. Ընդունվել է։
Նախագիծը ներկայացվել է համաձայնեցման կրթության, գիտության, մշակույթի և սպորտի,  ինչպես նաև ֆինանսների նախարարություններ:

	1. Նախագծի հավելվածի 5-րդ կետի համաձայն՝ ոսումնական դասընթացի ընդհանուր տևողությունն առնվազն մեկ ամիս է, սակայն վերոնշյալ դրույթը խնդրահարույց է իրավական որոշակիության տեսանկյունից:
	2.Նախագծի հավելվածի 7-րդ կետով նախատեսված դեպքերում ունկնդիրը հեռացվում է ուսումնական դասընթացներից և համարվում է ուսումնական դասընթացը չանցած, սակայն պարզ չէ, թե ինչ ընթացակարգով է հավաստվելու ունկնդրի կողմից վերոնշյալ կետով սահմանված արարքների կատարումը:
	3.Նախագծի հավելվածի 9-րդ կետի համաձայն՝ ուսումնական դասընթացի ծրագրերը հաստատում է ուսումնական հաստատության ղեկավարը, մինչդեռ հարկ է նկատի ունենալ, որ վերոնշյալ ուսումնական հաստատությունները ընտրվելու են կրթական ծառայությունների գնման շրջանակում, ուստի վերոնշյալ կարգավորումը վերանայման կարիք ունի: 
	4.Նախագծի հավելվածի 12-րդ կետով սահմանված դեպքերում ուսումնական դասընթացից բացակայելու դեպքում ունկնդրին հնարավորություն է տրվում մասնակցելու առաջիկա ուսումնական դասընթացին, սակայն պարզաբանված չէ՝ ինչ ձևով պետք է ունկնդիրը տեղեկացնի իր բացակայության մասին:
	5.Նախագծի հավելվածի 13-րդ կետի համաձայն՝ ուսումնական դասընթաց անցած ունկնդիրներին տրվող վկայականի ձևը հաստատում է ուսումնական հաստատության տնօրենը, մինչդեռ սույն կարգով ուսումնական հաստատության տնօրենին նման իրավասություն վերապահվել չի կարող: Վերոնշյալ դրույթը դուրս է սույն որոշման նախագծի կարգավորման առարկայի շրջանակից:
	1. Ընդունվել է։
Կատարվել է համապատասխան փոփոխություն։ Նախատեսվել է, որ ուսումնական դասընթացի ընդհանուր տևողությունը 15 աշխատանքային օր է։
2. Ընդունվել է։
Կետը հանվել է։
3. Ընդունվել է։
Նախատեսվել է, որ ուսումնական ծրագրերը հաստատում է Ծառայության պետը։
4. Ընդունվել է։
Նախատեսվել է, որ ուսումնական դասընթացից առողջական խնդիրների պատճառով, ընտանիքի անդամի մահվան պատճառով, պահեստազորային պատրաստության շրջանակներում իրականացվող վարժական հավաքներին ներգրավված լինելու պարագայում բացակայելու դեպքում ունկնդրին հնարավորություն է տրվում մասնակցելու առաջիկա ուսումնական դասընթացին՝ սույն կարգով սահմանված ընթացակարգին համապատասխան՝ անհրաժեշտ փաստաթղթերը ներկայացնելու դեպքում։
5. Ընդունվել է։
Դրույթը հանվել է։

	Նախագծի վերաբերյալ հայտնում ենք հետևյալ դիտարկումները.
1. Կարծում ենք Նախագիծն ընդհանուր վերանայման կարիք ունի, քանի որ սահմանված չեն ուսումնական դասընթացում ունկնդիրներին ներգրավելու և պաշտոնի նշանակման հետ կապված մի շարք ընթացակարգեր, մասնավորապես՝
· Նախագծից պարզ չէ, թե ով է կազմակերպում, կանոնակարգում կամ համակարգում նշված գործընթացը,
· Նախագծով ստուգարքի անցկացման և արդյունքների գնահատման որևէ չափորոշիչ սահմանված չէ: Անհրաժեշտ է հստակեցնել, թե ինչ կարգով է անցկացվում ստուգարքը, ինչ արդյունքի դեպքում է գնահատվում դրական (ստուգված): Նախագծի հավելվածի 16-րդ կետով սահմանված է, որ ստուգարքի անցկացման և արդյունքների գնահատման կարգը սահմանում է ուսումնական հաստատությունը: Առաջարկվող կարգավորումները խնդրահարույց են, քանի որ պարզ չէ՝ ուսումնական դասընթացի ստուգարքի անցկացման և արդյունքների գնահատման կարգը երբ կամ որ ուսումնական հաստատությունն է սահմանում, եթե այդ կրթական ծառայությունները ձեռք են բերվում գնման ընթացակարգով կամ արդյոք յուրաքանչյուր անգամ ուսումնական հաստատության կողմից պետք է սահմանվի ստուգարքի անցկացման և արդյունքների գնահատման նոր կարգ: Գտնում ենք, որ Նախագծով առաջարկվող կարգավորումներն ունեն վերանայման անհրաժեշտություն: Ունկնդիրների համար ստուգարքի անցկացման և արդյունքների գնահատման գործընթացը պատշաճ կազմակերպելու և անցկացնելու համար այն անհրաժեշտ է սահմանել սույն կարգում,
· Նախագծում չկա կարգավորում, թե հարգելի բացակայած ունկնդիրը ինչ ընթացակարգով պետք է ներգրավվի հաջորդ դասընթացներին,
· Նախագծում չկա դասընթացի ավարտից հետո պաշտոնի նշանակման ընթացակարգ: 
2. Նախագծի հավելվածի 5-րդ կետում անհրաժեշտ է հստակ սահմանել ուսումնական դասընթացի տևողությունը:
3. Նախագծի հավելվածի 6-րդ կետը առաջարկում ենք վերաշարադրել «3. Ուսումնական դասընթացի ծրագիրը» բաժնում: Միաժամանակ 6-րդ կետով առաջարկվող ձևակերպումը տարընկալման տեղիք է տալիս (ունկնդիրներն ուսուցանում են կենդանական և բուսական աշխարհի վերաբերյալ տեղեկատվություն), ուստի անհրաժեշտ է վերանայել այն՝ հաշվի առնելով նաև Նախագծի հավելվածի 2-րդ կետով սահմանված ձևակերպումը:
4. Նախագծի հավելվածի 8-րդ կետի 1)-ին ենթակետը անհրաժեշտ է հանել:
5. Առաջարկում ենք Նախագծի հավելվածի 9-րդ կետով սահմանված գործառույթը վերապահել Ծառայության պետին:
6. Նախագծի հավելվածի 17-րդ կետի անհրաժեշտությունը բացակայում է, քանի որ Նախագծի հավելվածի 11-րդ կետի 1-ին ենթակետով արդեն սահմանված է, որ եթե ունկնդիրը բաց է թողել դասընթացի ընդհանուր ժամաքանակի քսան տոկոսից ավելին՝ համարվում է ուսումնական դասընթացը չանցած: 
7. Առաջարկում ենք ուսումնական դասընթացն անցած ունկնդիրներին տրվող վկայականի ձևը սահմանել սույն կարգում, միաժամանակ կարծում ենք ավելորդ է ուսումնական դասընթացը չանցած ունկնդիրներին դասընթացը չանցնելու վերաբերյալ տեղեկանքի տրամադրումը:
	1. Ընդունվել է մասամբ։
• Ընդունվել է։ 
Նախատեսվել է, որ ուսումնական դասընթացի հետ կապված կազմակերպչական գործառույթներն իրականացնում է Ծառայության անձնակազմի կառավարման ստորաբաժանումը։
• Ընդունվել է։ 
Նախատեսվել է, որ ուսումնական դասընթացի ստուգարքն իրականացվում է երկու փուլով։ Ստուգարքի առաջին փուլն իրականացվում է էկոլոգիայի, կենդանաբանության, բուսաբանության, անտառագիտության և իրավաբանության վերաբերյալ ունկնդիրների ձեռքբերած գիտելիքների ստուգման նպատակով։ Ստուգարքի առաջին փուլի գնահատականը ձևավորվում է թեստավորման առաջադրանքների արդյունքներով: Գնահատականը համարվում է դրական, եթե ունկնդիրը ճիշտ է պատասխանել թեստավորման առաջադրանքների 25 հնարավորից 20 և ավելի հարցերին։
Իսկ ստուգարքի երկրորդ փուլն իրականացվում է հակահրդեհային պատրաստության վերաբերյալ ունկնդիրների ձեռքբերած գիտելիքների և հմտությունների ստուգման նպատակով։
Ստուգարքի երկրորդ փուլի գնահատականը ձևավորվում է թեստավորման առաջադրանքների և գործնական հմտությունների ցուցադրման արդյունքներով: Գնահատականը համարվում է դրական, եթե ունկնդիրը ճիշտ է պատասխանել թեստավորման առաջադրանքների 20 հնարավորից 15 և ավելի հարցերին, ինչպես նաև ճիշտ է կիրառել գործնական պարապմունքների ընթացքում ստացած հմտությունները։
• Ընդունվել է։
Նախատեսվել է, որ ուսումնական դասընթացից հարգելի բացակայելու դեպքում ունկնդրին հնարավորություն է տրվում մասնակցելու առաջիկա ուսումնական դասընթացին՝ Նախագծով սահմանված ընթացակարգին համապատասխան՝ անհրաժեշտ փաստաթղթերը ներկայացնելու դեպքում։
• Ընդունվել է։ 
Ստուգարքի երկու փուլերի արդյունքում վկայական ստացած ունկնդիրն իր դիմումի հիման վրա երեք աշխատանքային օրվա ընթացքում Ծառայության պետի կողմից նշանակվում է համապատասխան պաշտոնի:
2. Ընդունվել է։
Նախատեսվել է, որ ուսումնական դասընթացի ընդհանուր տևողությունը 15 աշխատանքային օր է։
3. Ընդունվել է։
Նախագծի հավելվածի 6-րդ կետը շարադրվել է 3-րդ բաժնում, իսկ Նախագծի հավելվածի 2-րդ և 3-րդ բաժինները միավորվել են։ 
4. Ընդունվել է։
Նախագծի հավելվածի 8-րդ կետի 1)-ին ենթակետը հանվել է։
5․ Ընդունվել է։
Ուսումնական դասընթացի ծրագրերի հաստատման իրավասությունը վերապահվել է Ծառայության պետին։
6. Ընդունվել է։
Կետը հանվել է։
7. Ընդունվել է մասամբ:
Նախագծով նպատակահարմար չէ սահմանել ուսումնական դասընթաց անցած ունկնդրին տրվող վկայականի ձևը, քանի որ Նախագծով նախատեսվել է, որ ուսումնական դասընթացն անց է կացվում համապատասխան կազմակերպությունների (այսուհետ՝ ուսումնական հաստատություն) կողմից՝ կրթական ծառայությունների գնման շրջանակներում կամ օրենսդրությամբ չարգելված այլ միջոցներով, և հետևաբար այդ ուսումնական հաստատություններն ունեն իրենց կողմից տրվող վկայականի ձևը։
Ուսումնական դասընթացը չանցած ունկնդիրներին դասընթացը չանցնելու վերաբերյալ տեղեկանքի տրամադրման մասին դրույթը հանվել է։

	7. Վարչապետի աշխատակազմի տարածքային զարգացման և շրջակա միջավայրի հարցերի վարչություն

	Գրություն N 02/12.6/11067-2024

	«Էկոպարեկային ծառայության ուսումնական դասընթացում ներգրավելու, դասընթաց անցնելու կարգը և պայմանները, դասընթացի ավարտից հետո պաշտոնի նշանակման կարգը սահմանելու մասին» Կառավարության որոշման նախագծի (այսուհետ՝ Նախագիծ) վերաբերյալ առկա են հետևյալ նկատառումները՝
1. Նախագծի վերնագիրը, 1-ին կետը, հավելվածի, հիմնավորման և ամփոփաթերթի վերնագրերն անհրաժեշտ է համապատասխանեցնել «Էկոպարեկային ծառայության մասին» օրենքի 9-րդ հոդվածի 3-րդ մասին:
1. Առաջարկում ենք նախագիծը համաձայնեցնել Ֆինանսների նախարարության հետ՝ հաշվի առնելով նախագծի հավելվածի 3-րդ կետը, համաձայն որի «Էկոպարեկային ծառայության մասին» օրենքի (այսուհետ՝ Օրենք) համաձայն էկոպարեկային ծառայություն (այսուհետ՝ Ծառայություն) դիմած և Ծառայությունում կրտսեր պաշտոնի անցնելու համար Օրենքով սահմանված պահանջները բավարարող քաղաքացիների ուսումնական դասընթացի հետ կապված ծախսերը նախատեսվում է կատարել Հայաստանի Հանրապետության պետական բյուջեի և Հայաստանի Հանրապետության օրենսդրությամբ չարգելված այլ միջոցների հաշվին:
	1. Ընդունվել է։
Կատարվել են համապատասխան փոփոխություններ։
2. Ընդունվել է։
Նախագիծը ներկայացվել է ֆինանսների նախարարություն։



